“Доръям асьнымӧс” коми ӧтувлӧн 
Уджовтан сӧветӧ пыдди пуктана пырысьяс!
Коми Республикаса велӧдан, наука да том йӧз политика министерство “Россия Федерацияса гражданалысь шыӧдчӧмъяс видлалан пӧрадок йылысь” 2006 во ода-кора 2 лунся 59-ФЗ №-а Федеральнӧй оланпасысь 8 статьяса 1 пункт серти видлаліс Коми Республикаса школаясын коми кыв велӧдӧм йылысь шыӧдчӧмнытӧ.
Видлалӧм бӧрын юӧртам со мый.
Коми Республикаса велӧдан, наука да том йӧз политика министерство (водзӧ – Министерство) 2018-2020 воясӧ пӧртӧ олӧмӧ республикаын канму кывъяс видзан, паськӧдан да сӧвмӧдан уджсӧ. Та могысь 2012 вося кӧч тӧлысь 28 лунся 411 №-а шуӧмӧн дінмуса Веськӧдлан котыр вынсьӧдіс “Велӧдӧмсӧ сӧвмӧдӧм” Коми Республикаса канму уджтас, 2018 вося моз тӧлысь 17 лунӧ 365 №-а шуӧмӧн вынсьӧдіс “Коми Республикаса канму кывъяс видзӧм да сӧвмӧдӧм (2019-2024 вояс)” дінму тшупӧда выль уджтас.
2018 вося йирым 25 лунӧ Коми Республикаса Каналан Сӧвет 85-РЗ №-а оланпасӧн пыртіс вежсьӧмъяс “Велӧдӧм йылысь” 2006 во йирым 6 лунся 92-РЗ №-а Коми Республикаса Оланпаслӧн 11 статьяӧ, кӧні гижӧма, мый   школаӧ пырысь (мӧд школаысь вуджысь) челядьлӧн бать-мамныс либӧ оланпас серти на вӧсна кывкутысьясныс ас кӧсйӧм серти вермӧны бӧрйӧны велӧдчан кывсӧ, велӧдан чужан кывсӧ, сы лыдын роч кыв кыдзи чужан кыв, канму коми кыв. Та могысь налы колӧ гижны заявление.
2018-2019 велӧдчан во кежлӧ республикаса школаясын велӧдан планъяссӧ да программаяссӧ дасьтӧма Оланпас да ӧтувъя велӧдӧм серти федеральнӧй канму велӧдан стандартъяс вылӧ мыджсьӧмӧн.
Коми Республикаса 336 школаын (тайӧ 100%) велӧдӧны “Чужан кыв да чужан кыв вылын лыддьысьӧм”, “Чужан кыв да чужан кыв вылын чужан литература” предметъяс.
2018-2019 велӧдчан воӧ республикаса школаясын коми кывсӧ да коми литературасӧ велӧдӧ 417 (94,1 %) велӧдысь.
Велӧдӧм сӧвмӧдан Коми республиканскӧй институтын коми кыв да литература велӧдысьяс быд во стажируйтчӧны, кыпӧдӧны квалификациянысӧ да бурмӧдӧны тӧдӧмлуннысӧ.
2018 вося кӧч тӧлысь 1 лунсянь Коми Республикаын велӧдчысьяслӧн бать-мам либӧ оланпас серти на вӧсна кывкутысьяс ас кӧсйӧм серти бӧрйӧны велӧдӧм вылӧ чужан (коми/роч) кыв да канму (коми) кыв, этнокультура  предметъяс.
Детсадъясын этнокультура юкӧнсӧ пӧртӧны олӧмӧ 2 уджтас отсӧгӧн: чужан (коми) кыв вылын “Дзолюк” да “Парма”, медым велӧдны роч челядьӧс коми кывйӧ.
2018-2019 велӧдчан воӧ Коми Республикаса детсадъясын 6934 (12%) быдтас велӧдӧ коми кыв. На лыдын: 48 детсадйын 2052 кага велӧдӧ коми кыв кыдзи чужан кыв, 75 детсадйын 4882 быдтас велӧдӧ коми кыв кыдзи канму кыв.
Республикаса школаясын 81279 (80%) ныв-зон велӧдӧ коми кыв (кыдзи чужан да канму кыв), а сідзжӧ этнокультура предметъяс: “Коми Республикаса литература”, “Коми Республикалӧн история”, “Коми Республикалӧн география”, “Му, кӧні ме ола”, “Коми Республикаса экология”, “Коми Республикалӧн искусство”.
2018-2019 велӧдчан воын 275 (87%) школаын 34762 (34,2%) кага велӧдӧ коми кыв (чужан да канму кыв) кыдзи торъя велӧдчан предмет. Чужан (коми) кыв велӧдӧны 3727 (3,7%) ныв-зон, канму коми кыв – 31 035 (31%) морт. 2017-2018 велӧдчан воын чужан (коми) кывсӧ велӧдіс 3634 ныв-зон.
Колян воын моз, 2019 вося ода-кора тӧлысьӧ 1 да 4 классъясын велӧдчысьяслысь бать-мамнысӧ либӧ оланпас серти на вӧсна кывкутысьясныссӧ чукӧртлісны сы могысь, медым тӧдмавны налысь чужан кыв, этнокультура велӧдан предметъяс серти, сы лыдын ичӧт да шӧр классъясын канму (коми) кыв велӧдӧм серти, видзӧдласнысӧ да гӧгӧрвоӧдны налы велӧдан кыв бӧръян ногсӧ. Тайӧ чукӧртчылӧм вылӧ корлісны йӧзкостса котыръясӧ пырысьясӧс.
“Россия Федерацияын велӧдӧм йылысь” 2012 во ӧшым тӧлысь 29 лунся 273-ФЗ №-а Федеральнӧй оланпасысь 59 статья серти Комиын велӧдчысьяс вермӧны гижны Россия Федерацияса войтырлӧн кывъяс лыдысь чужан кыв вылын Россия Федерацияса войтырлӧн кывъяс лыдысь чужан кывйысь да Россияса войтырлӧн литератураысь экзаменъяс.
Быд во Министерство ньӧбӧ Коми Республикаса школаясын коми кыв велӧдӧм вылӧ велӧдчан небӧгъяс да велӧдан пособиеяс. 2018 во чӧж республикаын йӧзӧдӧма 2, 3, 6, 7 классъясын велӧдчысьяслы коми кывйысь (чужан да канму кыв) да этнокультура велӧдан предметъясысь велӧдчан литература 43 сюрс экземплярӧн. Та вылӧ видзӧма 11 миллион шайт. 2019 воын коми кывйысь велӧдчан литература ньӧбӧм вылӧ вичмӧдӧма 3,2 миллион шайт. Уджалӧ да тырвыйӧ могмӧдӧма мультимедия оборудованиеӧн коми кывйысь 229 кабинет. Быд во республикаса школаясын лӧсьӧдӧны коми кыв кабинетъясын 4-6 автоматизируйтӧм уджаланін.
2018 воӧ Россияса велӧдан министерстволӧн 2018 во вӧльгым 9 лунся 197 №-а тшӧктӧд серти коми кывйысь, коми литератураысь, коми фольклорысь, Коми Республикаса литератураысь, история боксянь ас му тӧдмалӧмысь республика тшупӧда олимпиадасӧ 2018-2019 велӧдчан во вылӧ пыртӧма енбиа челядьӧс корсян да налы отсалан олимпиадаяс федеральнӧй лыддьӧгӧ.
2017 вося вӧльгым 27 лунӧ Коми Республикаса Каналан Сӧветлӧн 2017 во вӧльгым 27 лунся 65 №-а тшӧктӧм серти котыртӧма сӧвещайтчан орган (уджалан юкӧд) сы могысь, медым дасьтыны коми кывлы канмусянь отсӧг сетӧм йылысь вӧзйӧмъяс.
Уджалігӧн тайӧ юкӧдыс юксис нёль пельӧ: “Регионын оланпастэчас бурмӧдӧм”, “Канму кыв кузя политика бурмӧдӧм”, “Велӧдӧмын юалӧмъяс”, “Культураын юалӧмъяс”. Быдӧн на пиысь уджалӧны Коми Республикаса олӧмӧ пӧртысь власьт органъяс бердын.
Коми Республикаса велӧдан, наука да том йӧз политика министерство бердын зільӧ велӧдӧм серти уджалан юкӧд.
Сэтчӧ пырӧны Министерствоысь, Коми Республикаса национальнӧй политика министерствоысь уджалысьяс, Коми Республикаса Каналан Сӧветысь депутатъяс, “Коми войтыр” дінмукостса ӧтйӧза ӧтмунӧмӧ пырысьяс, Велӧдӧм сӧвмӧдан институт, коми кыв да коми литература велӧдысь-методист котыр петкӧдлысьяс. Ставнас - 15 морт.
2018 воӧ уджалан юкӧдыс чукӧртчыліс витысь да видлаліс татшӧм юалӧмъяс:
- коми кыв (кыдзи чужан да канму кыв) велӧдӧм серти школаяслысь, велӧдӧмӧн веськӧдлан, меставывса асвеськӧдлан, олӧмӧ пӧрысь власьт органъяслысь, йӧзкотырлысь ӧтувъя уджсӧ котыртӧм;
- чужан коми кывйысь выль нога велӧдчан небӧгъяс дасьтӧм, велӧдчан небӧгъяслысь электрон формаяс лӧсьӧдӧм сы могысь, медым пыртны найӧс федеральнӧй лыддьӧгӧ;
- этнокультура велӧдан небӧгъяс/ велӧдан пособиеяс йӧзӧдӧм;
- чужан кывъяс велӧдӧмсӧ, этнокультура велӧдан предметъяс бӧръян ногсӧ велӧдчан уджӧ пырӧдчысьяслы гӧгӧрвоӧдӧм;
- “Велӧдӧм” юкӧнын коми кыв да коми литература велӧдӧмын кадръяс видзӧм.
Велӧдӧм серти уджалан юкӧдын Коми Республикаса олӧмӧ пӧртысь власьт органъяслӧн, меставывса асвеськӧдлан органъяслӧн, велӧдысьяслӧн, “Коми войтыр” дінмукостса ӧтйӧза ӧтмунӧмлӧн ӧтув зільӧмӧн артмис разьны велӧдӧм серти кыв политикаын мытшӧдъяссӧ.
Такӧд ӧттшӧтш Коми Республикаса велӧдан, наука да том йӧз политика министерство водзӧ бурмӧдӧ чужан да канму коми кывйысь, этнокультура  велӧдан предметъясысь велӧдан да методика комплексъяссӧ.
Юралысьяслӧн да йӧзкотырлӧн ӧтувтчӧмыс сетіс позянлун босьтчыны збыльмӧдны чужан (коми) кыв велӧдан статус кыпӧдӧмкӧд йитчӧм выль могъяссӧ:
- медводдзаысь дасьтӧма да апробируйтӧма 3 да 5 классъясын велӧдчысьяслы коми (чужан) кывйӧ велӧдан электрон небӧгъяс;
- Министерствоын котыртӧма велӧдчан небӧгъяс серти наука да методика сӧветлысь удж;
- Коми Республикаса национальнӧй политика министерствокӧд, Кыв технологияяс сӧвмӧдан шӧринкӧд ӧтвылысь муниципалитетъясын нуӧдӧны коми кывйӧ выль технологияяс, ӧтуввез ресурсъяс отсӧгӧн велӧдӧм кузя ведомствокостса семинаръяс;
- велӧдчан небӧгъяс ньӧбӧм вылӧ сьӧмкудйысь сетӧма сьӧмсӧ 7 миллион шайтӧн унджык. 2018 воӧ йӧзӧдӧма коми кывйысь, этнокультура предметъясысь велӧдан пособие да велӧдчан небӧг 43 сюрс экземлярӧн. Та вылӧ видзӧма 11 миллион шайт;
- лӧсьӧдӧма этнокультура велӧдан небӧгъяслысь да велӧдан пособиеяслысь регионса лыддьӧг да сійӧс йӧзӧдӧма “Восьса велӧдчӧм” Коми Республикаса велӧдан порталын.
Коми Республикаса велӧдан, наука да том йӧз политика министерство мониторитӧ коми кыв да коми литература велӧдысьяслы ышӧдан сьӧм ыдждасӧ, педагогъяслысь нагрузкасӧ, чужан да канму коми кыв велӧдан юкӧнын оланпастэчасӧ кутчысьӧмсӧ.
Велӧдан, наука да том йӧз политика министерство, велӧдӧмӧн веськӧдланінъяс гӧгӧрвоӧдӧны велӧдан уджӧ пырӧдчысьяслы чужан кывъяс велӧдӧмсӧ, этнокультура велӧдан предметъяс бӧръян ногсӧ да татшӧм ногӧн отсалӧны торъя кывъяс вылын сёрнитысь йӧзлы ладмыны да лӧсявны      мӧда-мӧдныскӧд да гармонизируйтны этноскостса йитӧдъяссӧ.
2019 воын велӧдӧм серти уджалан юкӧд видлалас со татшӧм юалӧмъяс: коми (чужан) кывйысь велӧдчан небӧгъяссӧ федерацияса велӧдчан небӧгъяс лыддьӧгӧ пыртӧм, этнокультура велӧдан литература йӧзӧдӧм, сы лыдын челядьлы, кодъяс оз на ветлыны школаӧ, быд сикас велӧдан тшупӧдын (тшӧтш и детсадйын) коми кыв велӧдӧм.
Министерстволӧн уджын медтӧдчанаӧн лоӧ коми кыв да литература велӧдӧмын кадръяс видзӧм да этнокультура велӧдӧмсӧ сӧвмӧдӧм.
2019-2020 воясӧ Министерство водзӧ кутас пӧртны олӧмӧ Коми Республикаса канму кывъяс видзан, паськӧдан да сӧвмӧдан уджсӧ татшӧм нырвизьясын:
1) школа библиотекаясӧ этнокультура предметъяс велӧдан пособиеясӧн, велӧдчан небӧгъясӧн мӧдӧдӧм;
2) коми кыв велӧдысьяслысь кадрӧвӧй потенциалсӧ кыпӧдӧм;
3) Коми Республикаса ӧтувъя велӧдан системаын республика да муниципалитет тшупӧдын методист ӧтувъясын профессиональнӧй эксперт котыръяслысь (коми кыв да коми литература велӧдысьяслысь) уджсӧ лӧсьӧдӧм, этнокультура велӧдӧм сӧвмӧдӧны наука да методика боксянь отсалӧм;
4) коми кыв видзӧм да сӧвмӧдӧм вылӧ веськӧдӧм конкурсъяс котыртӧм да нуӧдӧм;
5) коми кыв ӧтуввез ресурсъяс (коми кыв да коми литература велӧдысьяслы “Коми школа” сайт, “Коми Республикаын восьса велӧдчӧм” велӧдан портал, Министерстволӧн официальнӧй сайт, Велӧдӧм сӧвмӧдан институтлӧн официальнӧй сайт) отсӧгӧн видзан, паськӧдан да сӧвмӧдан мероприятиеяссӧ юӧр да методика боксянь нуӧдӧм, да “Коми Республикаын велӧдӧм” наука да методика журнал йӧзӧдӧм;
6) коми кывйысь канму итогӧвӧй аттестация нуӧдӧм;
7) коми кыв кабинетъяс мультимедия оборудованиеӧн могмӧдӧм;
8) этнокультура  предметъяс серти велӧдчан небӧгъяслысь, велӧдан пособиеяслысь, примернӧй уджтасъяслысь рукописьяс дасьтӧм;
9) Этнокультура велӧдӧмсӧ сӧвмӧдан концепция серти мероприятиеяс збыльмӧдӧм;
10) Коми Республикаса национальнӧй политика министерствокӧд, Коми Республикаса национальнӧй библиотекакӧд, Коми Республикаса войтырлӧн ёртасян керкакӧд ӧтвылысь коми кыв, сы лыдын кыдзи чужан кыв, велӧдӧмсӧ сӧвмӧдан ведомствокостса мероприятиеяс нуӧдӧм.
2018 вося ӧшым тӧлысьӧ Коми Республикалӧн велӧдан, наука да том йӧз политика министерствоса коллегиялӧн чукӧртчылігӧн видлалісны, кыдзи лӧсьӧдны условиеяс, медым граждана велӧдісны коми кыв (чужан да канму кыв), чужан (коми) литература, этнокультура велӧдан предметъяс.
Содтӧд юӧртам, мый Коми Республикаса велӧдан, наука да том йӧз политика министерство пырӧдчӧ “Коми войтыр” дінмукостса ӧтйӧза ӧтмунӧмӧн Коми Республикалӧн муниципалитетъясса велӧдӧмӧн веськӧдлан муниципальнӧй органъяскӧд ВКС пыр нуӧдан сӧвещаниеясӧ, кӧні видлалӧны коми кыв велӧдӧм, коми кыв да коми литература велӧдысьяслы уджысь мынтысьӧм, велӧдысьяслысь кадрӧвӧй потенциалсӧ видзӧм да содтӧм йылысь.

